საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო მუდმივ რეჟიმში მუშაობს მოქმედი ნორმატიული სივრცის სრულყოფის მიმართულებით, რაც, ასევე, მოიცავს არსებული დოკუმენტების გადამუშავებას რეგულირების მექანიზმების (მ.შ. ადმინისტრირების ინსტრუმენტების) გაუმჯობესების მიზნით.
პერინატალური სამსახურების რეგიონალიზაციის დონეებისა და პაციენტის რეფერალის კრიტერიუმების განმსაზღვრელ დოკუმენტში შესული ცვლილებით (№01-58/ნ, 09.08.2019) მკაფიოდ ყალიბდება იმ დაწესებულებების მიმართ განსაზღვრული მოთხოვნები, რომლებიც ერთდროულად აწვდიან II დონის სამეანო და III დონის ნეონატალურს სერვისს. აღსანიშნავია, რომ 2015 წლის 15 იანვრის №01-2/ნ ბრძანებაში 2019 წლის 3 იანვარს შესული ცვლილების თანახმად (№01-2/ნ), ამოღებულ იქნა ერთდროულად II დონის სამეანო და III დონის ნეონატალური მოვლის სერვისების მიმწოდებელი დაწესებულებებისადმი წაყენებული მოთხოვნები. ცვლილების მიზეზი გახლდათ ის გარემოება, რომ  დაწესებულებებს II დონის სამეანო და III დონის ნეონატალური მოვლის სერვისების (ერთდროულად) მიწოდების უფლება შეეძლოთ, მოეპოვებინათ 2017 წლის 1 აპრილამდე. თუმცა, აღნიშნულმა შექმნა პრობლემები რეგულირების კუთხით. შესაბამისად, დაკორექტირდა ხსენებული მუხლი. ამასთან, ბრძანების დანართი 1.1-ში, ორმაგი ინტერპრეტაციის თავიდან აცილების მიზნით, დაზუსტდა პაციენტის დედის რეფერალთან დაკავშირებული მოთხოვნა და ჩაიწერა, რომ ხსენებული ეხება „ორსულებს, მშობიარეებსა და მელოგინეებს“. 

